
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШҮХРЭН ТОЛГОЙТУУД

	«... Уулын ар хажуу хормой бэлээр нов ногоон өнгөтэй, амтай цагариг шиг зарим нь дув дугариг зоосон хүрээ энд тэндгүй үзэгдэнэ.

	Ойрын хэд хоног усан манан татаж ногоон цамхагт бөмбөн цагаан мөөгнүүдийн баяр болж эгч дүүс олширч инээдэм хөөртэй байцгаах мэт. Амтай цагариг шиг ногоон хүрээт цагаан мөөгнүүдийн ахмад өвгөн мөөг, мөнгөн цагаан тэргүүнээ өндийлгөж:

	 

	Усан манан 

	Удаан зочилж 

	Ураг төрөл маань 

	Улам нэмэгдлээ 

	Урамтай ч боллоо 

	Баяртай ч боллоо. 

	Гараасаа барьцгаа!

	Галтайхан дуулцгаа!

	Хөл нийлүүлэн бүжиглэцгээ! 

	Хөгжилтэй цэнгэцгээ! 

	 

	гэх шиг. Ахмадын үгэнд баярласан шүхрэн толгойт идэр залуу мөөгнүүд цөм наадахад бэлтгэв. Эдний айл хөршийн битүү зоосон хүрээт хар мөөгнийхний дэрэмгэр бор өвгөн хар мөөг, 

	— Манай хөрш цагаан мөөгнийхөн маань бүжиглэн тоглох гэнэ. Мөн сайхан аа ах дүү нар минь, дуулав уу? гэж дэрмэгнэв.

	— Түмэн хар татуургат мяндсан цагаан шүхэрт хар титэмтний удам билээ. Бид тэднээс юугаар дутах вэ? Хоолой мэдэн дуулалдаж шандас мэдэн бүжиглэцгээ гэж өвгөн хар мөөг үрчлээт нүүрээ мишилзүүлэн хэлэв. Хар мөөгнүүд ч хөгжилдөхөөр бэлтгэв. Хөрш мөөгнүүд өөрсдийнхөө хүрээнд өндгөн цагаан толгойгоо гялалзуулан янз бүрийн хоолойгоор дуулан бүжиглэцгээв.

	Мөөгнүүдийн бүжгийн дуу нь

	 

	Нар нар наашаа 

	Сүүдэр сүүдэр цаашаа 

	Усан манан наашаа 

	Ураг төрлүүд ирцгээ 

	Хөг нийлүүлэн дуулъя 

	Хөл нийлүүлэн бүжиглэе 

	Бороо бороо ороорой

	Бондгор дүү нар ирээрэй

	Цагаан шүхрээ бариарай 

	Ногоон хүрээндээ ороорой 

	Хөг нийлүүлэн дуулъя

	Хөл нийлүүлэн бүжье 

	 

	гэж дуулалдан товруу адил мөөгнүүд наадацгаав. Тэднийг харж, тэнтийж суусан, тэнгэрийн дүлийнүүд тэдэнтэй зэрэг хөгжилдөхөөр эв ур муутайхан түнтгэнэлдэж хөг намжиртай наргиж, дуулж бүжиглэн айл саахалтаараа будан манан дундуур цэнгэн наадацгаав»

	— Их сонин байна. Тэмдэглэлийг ингэж л сонирхолтой үйл амьдралтай нүдэнд харагдаж сэтгэлд буухаар бичвэл маш их ашигтай юм гэж хоёр охины нэг нь хэлээд дэвтрийг нь хамхин өгөв.

	— Миний тэмдэглэлийг ингэж үнэлсэнд их баярлалаа. Би эртүүд аяллаар явахдаа ингэж тэмдэглэсэн юм. Тэр олон мөөгнүүдийг ажиглаад л байвал ийм дүрслэл миний сэтгэлд орсон юм гэж нөгөө охин нь хэлээд хоёул босов.

	
ДӨЧИН ЗУРГААГИЙН МАРГАЛДААН

	Хэн нь хэнээсээ илүү ид шидтэй эрдэм чадалтай болохоо ам амандаа булаалдсан 46-гийн маргалдаан дээр хамгийн эхлээд, улаахан нүүртэй урьд бүүрэг босож ийн хэлэв:

	 

	— Эрдэнийн мөнгөн алчууртай 

	Энгэсэг улаан хацартай 

	Эзэн хүнийхээ гараар

	Энхрийлэгдэн таалуулдаг 

	Урд бүүрэг намайг байхгүй бол

	Ард хэчнээн ч юм байсан 

	Эмээл гэж нэрлэгдэх нь ч 

	Эгээ холоо гээд суучхав.

	Хойд бүүрэг хорсолтойгоор 

	Хоолойгоо чичрүүлэн байж

	— Урьд бүүргэнээс би ямар 

	Урлагаараа улаанаараа дутах уу? 

	Эгч дүү хоёр байж

	Үүний ярьж байгааг дуулав уу?

	Хэтэрхий сэхүүн зантай

	Хэрүүлч ширүүн үгтэй 

	Энэ муу урьд бүүрэгтэй 

	Эвлэрч би чадахгүй гээд 

	Буруу харсан хэвээрээ 

	Бувтнаж баахан үглэв.

	Эв түнжин сайтай 

	Эмээлийн хоёр загас

	— Эзний тавтай суудал нь гэж 

	Эрдүү дуугаар хоршин ярив.

	— Баруун зүүн хавтсанд 

	Байрлаж хэрэв тогтоогүй бол 

	Эзэн хүнээ дааж чадах

	Эр бяр бий юу гээд 

	Хоёр хавтас тэндээс 

	Хошигнон ёжилж ирмэлдэв.

	— Бяр тэнхэл гэж яривал ч

	Бид хоёрыг гүйцэхгүй ээ! гэж 

	Жийжүү хоёр дөрөө, 

	Жингэнэсэн дуугаар хэлэв.

	— Сэнжит хоёр дөрөө маань

	Сэхүүн зантай байх шив.

	Элдүүрт сурын хүчээр 

	Эзнээ өргөдгөө мартчихаж гэж

	Дөрөөний хоёр сур 

	Дөнгөж сайхан мадалчхав. 

	Хэрэг шүүгч биш дээ би 

	Хэн нь бяртай нь ч хамаагүй 

	Эзнийхээ суудлыг зөөллөдгөөрөө

	Эрхэм чухал нь л би дэг гэж 

	Оломцог тэндээс салбаганаж 

	Омголон зангаар ханхалзав.

	— Томбогор дөрвөн даруулгагүй бол 

	Тогтож та чадах уу гээд

	Сүвээ түшилцсэн даруулга 

	Сүйд болтлоо хөхрөлдөв.

	— Энэ дөрвийг бодвол ч би 

	Эн цэнгээрээ давуутай 

	Эзэн хүний чимэг

	Эмээл модны сүр 

	Баавар бид хоёрыг бодвол 

	Бараг байна даа та нар гэв.

	— Дөрвөн сүвэгч атаархаж 

	Дүй дүрсгүй жөтөөрхөж 

	Эмээлийн чимгээс биднийг 

	Эгээ хасчхаагүй байлгүй гэв.

	— Цалин цагаан өнгөтэй 

	Цад мөнгөн хяр биднийг 

	Ам бүлээсээ хасчихлаа гэж 

	Агсарч зандран өгүүлэв.

	— Аяны шуумаазтай хүнсийг нь 

	Ангийн алтан сорыг нь

	Найдвартай сайн хадгалдаг 

	Найман ганзага биднийг

	Эмээлийн чимгээс хасах уу гэж 

	Эгдүүтэй нь аргагүй хэлэв.

	— Онгон хангалын нуруунд 

	Олом үгүй бол тогтох уу гэж 

	Хоёр олом гунхалзаж 

	Хотолзож гэдэлзэн нудралдав

	— Аальгүйтэж бүү маягла!

	Арай ч та нар биш байлгүй гэж 

	Ховил тагнаа сүлжээтэй

	Хоёр жирэм хялалзав.

	— Голов уу мартав уу гэж 

	Горхинууд гомдон шивнэлдэв.

	— Та нар ер нь сүрхий л юм. 

	Ташаараагүй л бол яамай сан 

	Дөрвөн угсуурга бид үгүй бол 

	Дөнгөх үү дээ гэж ёжлов.

	— Дэрвэс дэрвэс хийссэн 

	Дэвсүүд тэндээс өндөлзөж 

	Эзнийхээ өвдгийг хамгаалдаг гэж 

	Эршүүд дуугаар хэлэв

	— Хангал морины хөлснөөс 

	Хамгаалж байх үүрэгтэй гэж 

	Наамал, шагламал угалзтай 

	Нанжин гахай гөлмүүд 

	Хээхэлзэн тээхэлзэж

	Хэнэг ч үгүй дуугарав.

	— Мяндсан цагаан тохом 

	Мяралзтал инээж 

	Эмээл морь хоёрыг 

	Эвтэй зөөллөдөг намайг

	Эгээ мартаагүй биз гэж 

	Эгэл тайвнаар хүүрнэв.

	— Эвийн шар цавуу 

	Хэвийн байдлаар босож

	Та нарын яриа дуусав уу? гэж 

	Тайван тогтуун асуугаад 

	Эмээлийн зургаан модыг 

	Эвлүүлж нааж тогтоодгоороо 

	Эрэмшиж байна гэж бүү бод 

	Эрхмүүдэд үнэнийг л хэлье 

	Хэрэв хүн урлаагүй бол 

	Хэв маягийг маань олоогүй бол 

	Эмээл гэж нэрлэгдэх 

	Эрх бидэнд олдохгүй гэж 

	Эвийн шар цавууны

	Ингэж зөв хэлснээр 

	Маргаан үүгээр дуусаж 

	Моринд эмээл тохогдсон юм.

	
ХАРЦАГА НУГАСНЫ ЭРЭЛЧИН

	Өвлийн эхэн сарын жаварлаг нэгэн өдөр бяцхан хүү Цэдэн сонин эрэлд гарчээ. Цэдэн анд дуртай юм санжээ. Аав нь ч анчин болгоно гэж өхөөрддөг байжээ. Цэдэнг зуныхаа амралтаар 17 зурам агнахад аав нь урамшуулж зурмын хавх, хийгээр харвадаг буу авч өгчээ. Хүүгээ арван найм хүрэхээр ёстой жинхэнэ буу авч өгнө. Миний хүү ч тарваганы толгой алддаггүй цуутай анчин болно доо гэж аавыгаа ярихад нээрэн л мундаг анчин болчихсон юм шиг санагддаг байжээ.

	Цэдэн, гэрээсээ төдий л холгүй бургасанд голын эргээр харцага нугасны эрэлд гарав.

	— Эжий аавынхаа аваад ир гэсний урамд тарган харцага, нугас хоёр агнаад очих сон гэж яарна. Болжмор элдсэн харцага үзээд хойноос нь хөөдөлдөж барааг нь харж алдсаар гэрээсээ нэлээд холджээ.

	Хажуугийн бургасны мөчир дээр нэгэн харцага ирж суухыг харангуутаа буугаа зэхэн шагайтал ахлах ангийн Бүд ирж, 

	— Анчин хүү юу агнах гээв гэж асуув.

	— Ээж харцага агнаад ир гэсэн юм. Харин аавын захисныг л олж чадахгүй нь байна.

	— Юу агнаад ир гээ вэ дээ.

	— Нугас

	— Нугас өвөл байдаг юм уу?

	— Нээрэн тийм л дээ аав тэгээд юу гэж тэгж хэлсэн юм бол оо?

	— Аав чинь агнаад ир гэсэн юм гэж үү?

	— Арай ч тэгээгүй ээ. Аваад ир гэсэн юм.

	— Дүү минь нугас гэдэг чинь шувуунаас өөр зөндөө зүйлийг хэлдэг юм шүү дээ

	— За хаалганд хаддаг төмөр үү?

	— Өөр ч бий. Малын маханд хүртэл нугас гэж байдаг юм. Тэр битгий хэл харцага хараацай цөцгий ч гэж бий.

	— Ах аа, тэр махнууд чинь тэгээд харцага шиг бор, цөцгий шиг хөх, бас далавчтай нугас шиг урт хүзүүтэй байх уу?

	— Яалаа гэж дээ. Ер нь аав, ээж чинь чамайг анд гарахад юу хийж байсан бэ?

	— Эжий мах чанана гэж тогоондоо ус хийж гутал уллаж байсан.

	— Тэгвэл чи их эндүү ойлгожээ. Нугасаар чинь булигаар өнгөлдөг юм. Харцага ч яах вэ эжий чинь чанах гээ биз гэхэд Цэдэнгийн царай зэс шиг улайж ичсэндээ хэлэх үгээ олж ядан:

	— Ах аа, би одоо юу гэж хэлнээ гээд тонгойв

	— Юу гэх вэ үнэнээ л хэлсэн дээр сурагч хүн худал хэлж болох биш дээ.

	— Хэрвээ би урьд нь маханд ийм нэр байдгийг мэддэг сэн бол юунд ингэж гэнэдэх вэ дээ гээд Цэдэн уйлах шахжээ.

	
ЦӨС ШҮДНИЙ ЗАРГА

	Дашид санаанаас нь хэзээ ч гарахгүй тун ч сонирхолтой мөн ч хөгтэй явдал нэг тохиолджээ. Цас хайлж, тэнгэр бүүдийсэн тэр нэгэн өдөр гадаа нь сүрхий чимээ гарчээ. Үүдээрээ шагайвал хайртай хоёр мал нь муудалцаж, 

	— Заавал би чамаас цөсөө авна даа гэж үнэгэн чихийг янцгаан цавчлахад

	— Тэгвэл би чамаас үүдэн шүдээ авна даа гэж шаазгай алаг нь сэжлэн мөөрч байв. Хүний хэлээр ярилцаж байгаад нь Даш учиргүй гайхаж, өөртөө итгэж ядан байтал шаазгай алаг нь юу юугүй үнэгэн чих гэдэг бор үрээнийх нь гэдсийг эврээрээ сүлбэх гэж байна гэнэ шүү. 

	— Хүүе та нар чинь яаж байна больцгоо гэж хашхираад шилбүүрээ шүүрэн авч очвол тэд өрсөлдөн зэрэг зэрэг зарга мэдүүлж гарав.

	— Энэ шаазгай алаг чинь миний үүдэн шүдийг авчхаад өгөхгүй юм.

	— Энэ үнэгэн чих чинь миний цөсийг авчхаад өгөхгүй мөргөх гээд байх юм гэж шуугилдав.

	— Болиоч та минь гээд Даш нэг нэг шилбүүрдэв

	— Би шүдээ авах нь зөв биз дээ.

	— Би цөсөө авах нь мөн биз дээ гэж хоёул Дашаас хариу горьдон зогсов. Чухам юу гэж хэлэхээ мэл гайхан

	— Би мэдэхгүй гэв. Тэгэхэд нь бор үрээ:

	— Мэддэг байж бүү худал хэл. Саяхан бид хоёрын дэргэд айлынхаа хүүхэдтэй ярилцаж байсан шүү дээ бид дуулаагүй юм уу гээд дээлийнх нь мөрнөөс хазаад сэгсэртэл бяруу нь эврээрээ олиод шидчихэв. Даш өвдөхдөө аавыгаа, байдаг тэнхээгээрээ дуудсанд гэрийн дотор нам гүм. Өвгөн аав нь өндийчихсөн лаагаа асаагаад;

	— Миний хүү, сэр, сэр гээд дуудаж байгааг мэдрэхдээ Даш сая л зүүдэлснээ мэдэв. Бүх биеийн нь хөлс чийхарч ихэд зүдэрсэн байлаа.

	— Миний хүү юу гэж зүүдлээ вэ?

	— Миний шаазгай алаг, үнэгэн чих хоёр зарга мэдүүлээд намайг бүр сандаргачихлаа.

	— Юу гэж?

	— Үнэгэн чих цөс, шаазгай алаг үүдэн шүд нэхэж сандраагаад, 

	— Тэгээд чи юу гэж шүүв дээ

	— Юу ч гэж шүүж чадсангүй.

	— Хэний ч мэдээжийн юмыг уу?

	— Өвөө та юу гэж шүүх байсан юм бэ?

	— Би бол хоёулынх нь буруу гэнэ

	— Яагаад?

	— Байгалийн тогтоц ёсоор адуу цөсгүй үхэр дээрээ шүдгүй байдаг учир заргалдахын хэрэггүй гэхгүй юу? гэжээ. Даш найз нөхдөдөө адуу цөстэй. Үхэр дээрээ шүдтэй гэж буруу сайрхсанаа сая ойлгов.

	Өвгөн ааваараа хэлүүлж мэдсэн энэ мөчөөсөө хойш адуу цөсгүй, үхэр дээрээ шүдгүй гэдгийг хэзээ ч мартахгүйгээр мэдэж авчээ.

	
ЦИРКЧИН ГУРАВ

	Ариунаагийн аав нь бугачин ээж нь бугын тугал гаршуулан малладаг билээ. Ижийгээ том тугалаа хариулаад явчихаар Ариунаа бугын эр охин хоёр жижиг тугалтай гурвуул гэрээ сахина. Тугалын хашаа цэвэрлэх, үдэд согооны сүүтэй цай чанах, бусад цагт нь хоёр тугалтайгаа л тоглож өдрийг бардаг байв. Ариунаа охин эм тугалаа Зангиа, эр тугалаа Мөнгөлөг гэж нэрлэдэг ажээ. Тэр гурвын өдрийн ажил эхлэх болов. Тугалынхаа хашаагаар циркийн талбай хийж Ариунаа, 

	— Зангиа! гэж дуудахад охин тугал нь очив.

	— Мөнгөлөг! гэхэд эр тугал нь гүйж очив.

	— За одоо гурвуулаа сургуулиа хийе. Тэгэхдээ та нарт хэлэх юм байна. Би том болоод циркчин болно. Зангиа том согоо, Мөнгөлөг 12 салаа эвэртэй буга болно. Тэгээд гурвуулаа циркт очиж тоглоно мэдэв үү? Одоо сургуульдаа оръё гээд бяцхан согоогоо хоёр талдаа зогсооход цаадуул нь үнэрлэх гэнэ.

	— Болоогүй, тэвчээртэй байгаарай. Намайг үгээ хэлж дуусахаар дараа нь тоглолтоо эхэлнэ шүү. За та хоёр тугал нүдээ бүлтэлзүүлэн үхэр хамраа үзүүл гэхэд эзнийхээ хоёр хацрыг үнэрлэж нэг, нэг талхны хэлтэрхий шанд нь олж идэв.

	— Одоо та хоёр тэмээн толгой, хүзүүгээ үзүүл гэхэд ар өврөөр нь зөрж толгой хүзүүгээрээ шөргөөж бас л тус тусынхаа шанг хүртэв.

	— Тоглолтууд эхнээсээ дэс дараагаараа зөв явагдаж байна. Гуравт нь юу хийдэг билээ! гэхэд буга согоо хоёр нь гайхсан янзтай сортолзон эзнийхээ гарыг ширтэнэ.

	— Мартчихаа юу, ямаан шинжээ үзүүл! гээд үргээгээд тургивал буга согоо хоёр нь хэд хэд дахиж хамраа дуугаргаж шангаа авав.

	— Зээрэн шинжээ үзүүл! гэхэд нь дэгдэн давхиж зог тусаж соотолзож шангаа авав

	— Гахай туураа үзүүл гээд гараа тосоход хоёул урд хөлөө тавьж жийн жийн гэлцэн шангаа авав.

	— Адуун шинжээ үзүүлбэл амттай чихэр өгнө гээд өлмий дээрээ өндийж алгадахад урьд хөлөөрөө цоройн цавчилдаж чихрэн шан авсандаа баярлан амтархаж тамшаалав.

	 

	Хандгай шиг шаа, шилбэтэй 

	Хамар нь нохой шиг, үнэрч мөрч 

	Хаашаа янзын амьтан вэ дээ 

	 

	гэж хамар хошууг нь илж хоолой цавийг нь маажсанаа эзэн нь одоо ээждээ цай чаная гээд явахад буга согоо нь хойноос нь дагасаар гомдолтой нь аргагүй жийн жийн гэж дуугарсаар хоцров.

	
НАЙЗ ХОЁР

	Балдан Адъяа хоёр хотын нэг сургуульд хамт суралцдаг. Хоёул хотод төрсөн боловч Адъяа нь жил бүр хөдөө гэртээ гарч амарна. Энэ жил Балдан найзтайгаа хамт хөдөө явахаар тохирчээ. Маргааш гарна гэхийнхээ орой хоёул хотоороо баахан зугаалж хөдөө нутгийн тухай амттай яриа үүсгэв.

	— Найз минь хөдөө их сайхан шүү. Ногоон дэнж дээгүүр цагаан гэрүүд ярайгаад, өглөө орой хонь ямаа майлалдаж, бух урамдан, үхэр мөөрөлдөж, тэмээ буйлаад л өглөө эрт адуу харахад, унаа морь үүрсэн тэмүүлж адуу янцгаан, унага даага унгалдаж наадаад мөн ч гоё шүү, адуунаас ирэхэд гэрийн хаяагаар айраг таргийн үнэр сэнхийгээд л тун ч сайхан даа. Чи одоо очихоороо л мэднэ. Тэр ч байтугай жил бүр хөдөө амармаар л санагдана даа гэж Адъяаг ярихад Балдан сэтгэл зовсон байртай

	— Хөдөө сайхан л юм байна. Харин найз нь морь унаж чадахгүй яана даа.

	— Зоволтгүй дороо л сурна. Миний нэг номхон шүдлэн үрээ бий. Түүнийг унаарай. Найзынхаа эмээлийг тохно биз. Би ахын илүү эмээлийг тохно.

	— Тэр шүдлэн үрээ гэдэг чинь эр морь уу? охин морь уу гэж Балданг асуухад Адъяа инээд алдчихав. Балдан гоморхсон янзтай:

	— Чи найзыгаа шоолж байна уу?

	— Яалаа гэж, уучлаарай. Хөдөөгийнхөн ингэж яривал ёстой шоолно.

	— Тэгээд юу гэж ярих вэ?

	— Адуунд чинь эрийг нь морь, охиныг нь гүү гэдэг юм тэгээд дотроо бас олон янз нэртэй...

	— Ямар ямар янз байх уу?

	— Эхээс гармагц нь эр охин унага гэнэ. Дараа нь эр охин даага гэнэ. Тэгээд эрийг нь шүдлэн үрээ, охиныг нь шүдлэн байдас, хязаалан морь, хязаалан гүү, соёолон морь соёолон гүү, хавчиг соёолон түүнээс дээш их нас гээд явчихдаг юм.

	— Бас сонин оо!

	— Сонин юм их гарна. Манай буурай ээж үнээ саадаг. Өвөө адуу хариулдаг юм. Ингэхэд чи үнээ дуудаж мэдэх үү?

	— Үгүй, бас нэртэй байдаг юм уу?

	— Нэртэй ч бий гэхдээ голдуу үнээг өөв өөв, хонийг хоёр уруулаа нийлүүлж, хошуугаа цорвойлгоод дүррр гэнэ. Ямааг цуу цуу цуу цуу гэж цууцуулна. Гүүг гурий гурий гэж гурийлж дуудна. Тэмээг тоор тоор гэж дууддаг гэж ярихад Балданы сэтгэл ихэд хөдөлж бушуухан хөдөө гарах сан гэхээс маргааш гэдэг жил шиг урт санагдав.

	— Ямар догь вэ? эжийгээрээ дээл хийлгэсэн өнөөдөр савхин гутал авч өгнө гэсэн юу болоо бол очиж үзэх үү? гэхэд

	— Тэгье хэн ч үгүй, авч явах юмаа янзалъя гээд хоёулаа хөдлөв.

	
МИНИЙ ХӨӨРХӨН МОО

	Энэ жил сурагчийн цүнх зүүж сургуулийн босго алхсан шинэ сурагч Батнасан үерхдэг охиныхоо хамт намрын оготор шар нар баруунаа хэвийсэн тунгалаг сайхан өдөр хичээлээсээ тараад, зуун мод голыг гатлан гэрийн зүг явахдаа хоёул нэгэн зүйлийг ихэд сонирхсон бололтой биесийнхээ амыг ширтэн чулуун сондуулд бүдчин ярьж явна. Наран

	— Миний Шайраг надаас ердөө салдаггүй юм өнөөдөр багшийг загнах байх гэж бодоод гэртээ уяад орхичихсон, санаж байгаа даа.

	— Ямар Шайраг чиний дагуулж явдаг хөөрхөн хав уу? гэж Батнасанг хэлэхэд

	— Тийм тийм ёстой хөөрхөн шүү чамд тийм хөөрхөн хав бий юу?

	— Байхгүй гэсэн ч миний Моо бол ёстой хөөрхөн. Чи үзвэл Шайргаа ч голно.

	— Үгүй шүү голохгүй. Чиний тэр Моо гэдэг чинь юу байдаг юм бэ?

	— Их хөөрхөн

	— Хөөрхөндөө ямар гэж?

	— Яг л юу шиг гэх билээ дээ. Их хөөрхөөн хөөрхөн.

	— Том толгойтой, бие багатай, шувтан

	— Орос нохой юу?

	— Биш ээ нохой биш

	— Аа тэгвэл би мэдлээ том сагсгар үстэй миний Шайраг шиг хөөрхөн хав байх нь тийм үү?

	— Биш чиш

	— Тэгээд юу юм бэ хэлээч дээ.

	— Чи л таа даа!

	— Таана даа за байз уу...тэр чинь юу байх нь вэ? загас уу?

	— Бүр хадуураад явчихлаа.

	— Тэгвэл хадуурахгүй ононо доо

	— Тэг би чамд сайхан ярьж өгье. Моо бид хоёр дандаа хамт тоглодог их хөөрхөөн, би өөрийнхөө гоё цэцгэн хээтэй алчуурыг зангидаад өгчихдөг тэгэхээр их баярлана. Бүр онгирч бусдадаа гайхуулж тонгочоод л маягтай гоё тоглож бүжиглэж гардаг юм. Одоо чи ойлгов уу?

	— Үгүй хүүхэд үү? чи дүүгээ ярьж байгаа юм биш биз?

	— Чи бас л таахгүй байна.

	— Гэсэн ч чи битгий хэлээрэй! би өөрөө заавал таана.

	— За за. Тэгээд байна шүү бас нэрээ мэднэ. Дуудахаар гүйгээд ирнэ. Нуугдчихаар намайг эрээд моо моо гээд л гүйгээд байдаг юм. Би өрөвдөөд удаан нуугдаж чаддаггүй ээ! Би тэгээд дуртай хоол чихрийг нь өгдөг юм. Моо маань нэг долоож үзсэнээ ярвайж ирээд л хамар амаа долооно. Их инээдэмтэй!

	— Бас чихэрт дургүй ээ! чи ямар чихэр өгдөг вэ? 24-ийнх үү?

	— Биш ээ чихэр гэдэг маань хужир байхгүй юу! Одоо ойлгоо биз дээ хоол гэдэг нь өвс...

	— Ойлголоо, тугал байх нь. Тийм үү?

	— Тун шахсан арай л биш

	— Тэгвэл унага...

	— Бас л биш...

	— Ишиг...одоо мэдээ биз дээ.

	— Биш дээ чи таахгүй юм байна.

	— Өө тэгээд юу юм ээ? чи хэлээ ч дээ. Хурга байхгүй юу?

	— Чи тэгээд яах гэж тэр хургандаа моо гэж нэр өгсөн юм бэ?

	— Хурганууд маа маа гэж байхад тэр чинь ганцаараа моо моо гэж дуугардаг юм байхгүй юу? тэгээд л тэгж нэрлэсэн юм.

	— Мэдлээ. Одоо танайд бий юу?

	— Байхгүй хөдөө бий. Би Моогоосоо салахдаа зөндөө уйлсан, аав тэгээд надад тэр Моог худалдаж авч өгнө гэсэн.

	— Тэр чинь танайх биш юм уу?

	— Биш нэгдлийнх, манай аав ээж хоёр нэгдлийн хонь төллүүлдэг байсан юм. Би Моогоо хөхүүлдэг усалдаг ээжийг нь саадаг байсан. Би хонь хурганд их хайртай сургуулиа төгсөөд эжий аав шигээ хоньчин болно гэж ярьсаар гэртээ дөхжээ.

	
АДУУЧИН ХҮҮ

	Цувраа гурван баян гэх ижил гурван ухаагийн дундах өргөн дэнжийн хот айлаас хоёр морьтой хүн гарч, Хэрлэн цагаан талбайн бургасан тохойг чиглэн явна.

	Жижигхэн улаан бор морин дээр хэвлүүхэн гэгч хөндөлсөж оготор уургаа чирсэн Тэнгис хүүгийн хажууд эмээлийнхээ бүүргийг зуурч шогших бүр үрчилзэж яваа шар хүү бол хотоос саяхан айлчилж ирсэн үеэл ах Мягмар нь ажээ.

	Тэр ирсэн даруйдаа морины чих хөдлөхөд

	— Би энэ морин дээр чинь сууж чадахгүй нь гэж инээдэм болж байснаа бодвол унаанд овоо дасжээ.

	Цэцгийн үнэр ханхалсан саруул сайхан талд морь унаж, малд явах Мягмарт үнэхээр тааламжтай байв.

	Мягмар, хотынхоо таримал модтой машин сүлжилдсэн цардмал гудамж, цэцэрлэг, оргилуур булаг, олон давхар орд харш, суудаг байр, найз нөхөд, янз бүрийн үзмэр зугаалгын газар, хүүхдийн театр, автобус, такси, хөнгөн зуушны газрыг хүртэл Тэнгист гайхуулан сонирхуулж ярина.

	Тэнгис тэр болгон гайхуулах юмаар хомсхон ч хөдөө нутгийн малчин хүний цог заль болсон адуу малынхаа тухай бахдан ярина.

	Хоёр хүү хот хөдөөгийн сайхныг ам булаалдан ярилцсаар шар эсгийтийн олом гэдэг Хэрлэнгийн гүехэн устай тохойд байгаа адуун сүрэгтээ ойртжээ.

	Сүргийн захаар унага, даага унгалдан адуу хангинатал янцгаахад Тэнгисийн морь үүрсэж жолоо юугаа дугтран тэмүүлэхэд Мягмарын морь бөг бөгхөн шогшино.

	Хашин морийг нь харахдаа сэтгэл нь зовсон Тэнгис:

	— Би чамд хөнгөн хөлтэй морь барьж өгөх үү гэв.

	— Номхон л юм бол яах вэ гэж Мягмар хэлэв. Тэнгисийг адуугаа бүртгэх мэт торомгор нүдээ эргэлдүүлэн ажихад ороо халиун нь намайг уургалах нь уу, бугуйлдах нь уу гэсэн шиг сүргийн зах барин сортолзон явна.

	— Тэр Халиун морь их ороо, энэ хонгор үргэмтгий, тэр хул морь мордонгуут булгина, түүний цаадах цэнхэр соёолон ногтлоход хазаж самардана, наад талын цагаан морины өмнүүр хөндөлсөж байгаа буурал морь агсарч дүүлээд дөрөөнд хөл тавиулдаггүй юм.

	Энэ сүргийн дотор жаахан муухай зантай нь энэ хэд дээ. Бусад нь зүгээр. Энэ борлог хязаалан давхиа сайтай, тэр шарга шүдлэн цогьж шогшихоос хэтэрдэггүй юм.

	Хойно нь яваа шар хээр морь сайхан хатирна. Энэ бор хээр ойрын гараандаа их хурдан, тэр хээр сайхан сэвэлзтэл алхална. Чи алийг нь бариулах вэ?

	— Аль ч яах вэ.

	— Эсвэл жороо морь унах уу?

	— Жороо морь сайхан уу?

	— Тэгэлгүй яах вэ? Жирийн явдалтай морь унаж байгаад жороо морь унахад ачааны тэрэгнээс хөнгөн тэргэнд суусан юм шиг л болно гэж мэд. Жороо дотроо олон янз байдаг. Сайвар жороо, замын босоо сайвар, зүгээр жороо, энэ шаазгай алаг удган жороо, тэр хундан зээрд хонин жороо, наана нь байгаа хилэн хар ёстой тэлмэн жороо, ер нь хамгийн дээд нь тэлмэн жороо доо, чи бариулах уу?

	— Харин ээ их л өндөр морь юм даа. Аягүй бол би мордох гэж хөглөх биш байгаа?

	— Тэгээд ямар морь бариулах вэ? үгүй бол миний цавьдар шүдлэнг унана уу? жолоог нь жаахан татасхийгээд ташуурдахад бас ч хөөрхөн жороолно шүү.

	— Номхон л юм бол яах вэ тэгье.

	— Хэр зэрэг номхон болохыг нь би чамд үзүүлье гээд гурий гурий гэж гурийлахад бөөн адуун дундаас цавьдар шүдлэн зүтгэсээр гарч ирэв.

	— За энэ дээ гээд мориноосоо бууж хүзүү хоолойг нь маажин барьж эмээллэтэл Тэнгисийн эцэг ирж:

	— Миний хүү өнөөдөр даага бариулах уу? гэхэд Тэнгис дуртайяа зөвшөөрөв. Аав нь нэг жаахан эмнэг ягаан даага барьж эмээллээд чихдэн дарж байж Тэнгисийг мордуулав.

	Тэр даага биеэ хурааж байснаа ташуурдмагц огло үсрэн тонгочиж урд хөлийнхөө хооронд толгойгоо хийж хэсэг чарлан тангарснаа тэжигнэтэл давхиж яваан дундаа бухан булгиж байс байсхийгээд дүүлэн цовхров.

	— Гэдий! жолоогоо сайн тат! тэсээд бай гэж аав нь зоригжуулан хашхирав. Тэнгисийг айл саахалтынхан нь адуу малын зүс, им тэмдгийг ч андахгүй мэддэг малд нүдтэй тун гярхай, хүүхэд шүү. Өдий багаасаа даага сургаж байгаа юм чинь ёстой л эмнэг хангалуудыг номхотгодог эзэн нь болно доо гэж нутгийнхан нь ярилцдаг ажээ.

	Даага хэчнээн ч тонгочиж булгивч Тэнгис хүү ойчих янзгүй гэдийхээрээ гэдийгээд ташуурдаж байгаа нь хотын төв цэцэрлэгийн усан оргилуудын даага булгиулагчтай тун ч адилхан юм шиг Мягмарт санагджээ.

	Хоёул орой буцахдаа Мягмар, Тэнгисийн сургаж байгаа даагыг ташуурдан хөөж, цэцэг алагласан дөрөө шүргэм өвстэй хэрлэн голын нуга тохойгоор давхив.

	Монгол хүний хийморь морин дэл дээр сэргэнэ гэгчээр Мягмарын сэтгэл сэргэн бие нь хөнгөрөх шиг болов. Ингэж явахдаа жил бүр зуныхаа амралтаар энд ирж морь унаж Тэнгис шигээ нутгийн малчдад магтагдсан эмнэг сургадаг адуучин болъё гэсэн бодол Мягмарын сэтгэл зүрхийг өөрийн эрхгүй эзэмджээ.

